
SIRKULYAR IQTISODIYOT KONSEPSIYASINI 

Annotatsiya. Ushbu maqolada O‘zbekistonda sirkulyar iqtisodiyotga o‘tish jarayonlarini baholash indikatorlari tizimini 
shakllantirishning nazariy va uslubiy asoslari tadqiq etilgan. Tadqiqotda OECD yondashuvlari, Bellagio tamoyillari (RACER 
mezonlari) hamda ISO 59020:2024 xalqaro standarti talablari integratsiya qilingan. Muallif tomonidan indikatorlar to‘rt gu-
ruhga (resurs oqimi, chiqindilarni boshqarish, innovatsiyalar va ijtimoiy inklyuzivlik) ajratilgan hamda O‘zbekiston iqtisodiy-
otining o‘ziga xos xususiyatlaridan kelib chiqib, 2026-yilga mo‘ljallangan prognoz ko‘rsatkichlari ishlab chiqilgan. Natijalar 
milliy iqtisodiyotning “yashil” transformatsiyasi samaradorligini kompleks baholash imkonini beradi.

Kalit so‘zlar: sirkulyar iqtisodiyot, indikatorlar tizimi, RACER mezonlari, ISO 59020, resurs unumdorligi, yashil iqti-
sodiyot, chiqindilarni qayta ishlash, yashil ish o‘rinlari, O‘zbekiston-2030.

Аннотация: В данной статье исследованы теоретические и методологические основы формирования системы 
индикаторов для оценки процессов перехода к циркулярной экономике в Узбекистане. В исследовании интегрированы 
подходы OECD, принципы Белладжио (критерии RACER), а также требования нового международного стандарта 
ISO 59020:2024. Автор разделил индикаторы на четыре группы (ресурсные потоки, управление отходами, инновации 
и социальная инклюзивность), а также разработал прогнозные показатели на 2026-й год с учетом специфики 
экономики Узбекистана. Результаты позволяют комплексно оценить эффективность «зеленой» трансформации 
национальной экономики.

Ключевые слова: циркулярная экономика, система индикаторов, критерии RACER, ISO 59020, ресурсная 
продуктивность, зеленая экономика, переработка отходов, зеленые рабочие места, Узбекистан-2030.

Abstract: This article examines the theoretical and methodological foundations for developing a system of indicators 
to assess the transition to a circular economy in Uzbekistan. The study integrates the approaches of OECD, the Bellagio 
principles (RACER criteria), and the requirements of the new international standard ISO 59020:2024. The author classi-
fies the indicators into four groups (resource flows, waste management, innovation, and social inclusivity) and develops 
forecast indicators for 2026, taking into account the specific characteristics of Uzbekistan’s economy. The results provide a 
framework for a comprehensive assessment of the effectiveness of the national economy’s “green” transformation.

Keywords: circular economy, indicator system, RACER criteria, ISO 59020, resource productivity, green economy, 
waste recycling, green jobs, Uzbekistan-2030.

K I R I S H
Sirkulyar iqtisodiyotga o‘tish jarayonlarini ilmiy jihatdan baholash, avvalo, indikatorlar tizimini to‘g‘ri shak-

llantirishga bevosita bog‘liqdir. Iqtisodiy tizimlarda resurslardan samarali foydalanish, chiqindilar hajmini ka-
maytirish hamda aylanma jarayonlarni kengaytirish kabi murakkab jarayonlarni qamrab olish uchun indikator-
lar ilmiy asoslangan, tizimli va kompleks xususiyatga ega bo‘lishi lozim. Shu nuqtai nazardan, indikatorlarni 
tanlashda ularning mazmunan aniqligi, o‘lchash imkoniyati hamda amaliy qo‘llash darajasi alohida ahamiyat 
kasb etadi.

M A V Z U G A  O I D  A D A B I Y O T L A R  S H A R H I
Sirkulyar iqtisodiyot masalalari bo‘yicha xorijiy olimlardan Martin de Jong o‘zining Sustainable Cities: Re-

imagining the Urban Environment asarida sirkulyar iqtisodiyot va “aqlli shaharlar” o‘rtasidagi o‘zaro bog‘liqlikni 
tahlil qilgan. Julian Kirchherr esa sirkulyar iqtisodiyotning 114 ta turli ta’rifini tahlil qilib, ushbu yo‘nalishning yagona 
nazariy asoslarini shakllantirishga sezilarli hissa qo‘shgan zamonaviy tadqiqotchilardan biri hisoblanadi [1].

O‘zbekistonlik olimalardan Durdona Tursunova sanoat korxonalarida sirkulyar iqtisodiyot mexanizmlarini 
joriy etish bo‘yicha doktorlik tadqiqotlarini amalga oshirgan [2]. Shuningdek, Abduaziz Abduvokhidov The Role 
of Green Economy in Ensuring Sustainable Development nomli maqolasida yashil iqtisodiyot va barqaror rivo-
jlanishning makroiqtisodiy ko‘rsatkichlarini tahlil qilgan [3].

T A D Q I Q O T  M E T O D O L O G I YA S I
Ushbu tadqiqotda O‘zbekistonda sirkulyar iqtisodiyotga o‘tish jarayonlarini baholash indikatorlari tizimini 

shakllantirishning nazariy va amaliy jihatlari kompleks yondashuv asosida o‘rganildi. Tadqiqotning metodologik 
asosini OECD tomonidan tavsiya etilgan monitoring mezonlari, Bellagio tamoyillari (RACER mezonlari) ham-
da ISO 59020:2024 xalqaro standarti talablari tashkil etdi. Mazkur yondashuvlar indikatorlarning dolzarbligi, 
o‘lchovchanligi, ishonchliligi va amaliy qo‘llanish darajasini aniqlash imkonini berdi.

Tadqiqot jarayonida tizimli tahlil, qiyosiy tahlil, statistik guruhlash, ekspert baholash va prognozlash usul-
laridan foydalanildi. O‘zbekiston iqtisodiyotining resurs sig‘imkorligi, chiqindilarni qayta ishlash darajasi, yashil 
investitsiyalar ulushi hamda bandlik ko‘rsatkichlari asosiy tahlil obyekti sifatida tanlandi. Shuningdek, milliy 
iqtisodiyotning o‘ziga xos xususiyatlarini inobatga olgan holda indikatorlar to‘rt guruhga: resurs oqimi va qiymat 
zanjiri, chiqindilarni boshqarish, iqtisodiy rag‘bat va innovatsiyalar hamda ijtimoiy inklyuzivlik yo‘nalishlariga 
ajratildi.

Empirik ma’lumotlar sifatida O‘zbekiston Respublikasi Statistika agentligi, xalqaro tashkilotlar va rasmiy 
normativ-huquqiy hujjatlar ma’lumotlaridan foydalanildi. Olingan natijalar asosida 2026-yil uchun maqsadli 
prognoz ko‘rsatkichlar ishlab chiqildi hamda ularning iqtisodiy samaradorlikka ta’siri baholandi.

T A H L I L  V A  N A T I J A L A R
OECD tomonidan ishlab chiqilgan yondashuvlarga ko‘ra, indikatorlar tizimini shakllantirishda uchta asosiy 

mezon ustuvor hisoblanadi: siyosat uchun dolzarblik, foydalanuvchilar ehtiyojlariga moslik, tahliliy jihatdan pux-
ta asoslanganlik hamda statistik jihatdan o‘lchab bo‘lish imkoniyati. Mazkur mezonlar indikatorlarning nafaqat 
nazariy, balki amaliy ahamiyatini ham ta’minlaydi. Ya’ni, ular orqali iqtisodiy siyosat samaradorligini baholash 
va qaror qabul qilish jarayonlarini takomillashtirish mumkin bo‘ladi [4].

Shu bilan birga, xalqaro amaliyotda indikatorlarni tanlashda European Environment Agency tomonidan 
ilgari surilgan Bellagio tamoyillari muhim metodologik asos sifatida e’tirof etiladi. Unga muvofiq, indikatorlar 
RACER mezonlariga javob berishi zarur, ya’ni ular dolzarb (Relevant), manfaatdor tomonlar tomonidan qabul 
qilingan (Accepted), ishonchli va ilmiy jihatdan asoslangan (Credible), muntazam kuzatish imkoniyatiga ega 
(Easy to monitor) hamda turli sharoitlarda barqaror natija beruvchi (Robust) bo‘lishi lozim [5].

Mazkur yondashuvlardan kelib chiqib, tsirkulyar iqtisodiyot indikatorlarini shakllantirish jarayonida ularni 
ortiqcha ko‘paytirmaslik, balki eng muhim va reprezentativ ko‘rsatkichlarni tanlab olish talab etiladi. Chunki or-
tiqcha indikatorlar tahlil jarayonini murakkablashtiradi va qaror qabul qilish samaradorligini pasaytirishi mumkin. 
Shu bois, indikatorlar tizimini optimal, o‘zaro bog‘langan hamda iqtisodiyotning turli sohalarini qamrab olgan 
holda shakllantirish maqsadga muvofiqdir.

Natijada, yuqorida keltirilgan nazariy yondashuvlar asosida ishlab chiqilgan indikatorlar tizimi sirkulyar 
iqtisodiyotga o‘tish jarayonlarini xolis va kompleks baholash, mavjud muammolarni aniqlash hamda samarali 
iqtisodiy siyosat yuritish uchun mustahkam ilmiy asos bo‘lib xizmat qiladi.

Tadqiqotimizda baholash ko‘rsatkichlari to‘rt guruhga ajratilgan (1-jadval).
1-jadval

Sirkulyar iqtisodiyotni baholash ko‘rsatkichlari [6]
№ Ko‘rsatkich guruhi Ko‘rsatkichlar Tasnifi

1. Resurs oqimi va qiymat zanjiri 
indikatorlari

Ichki moddiy iste’mol (DMC) Iqtisodiyotda bevosita ishlatiladigan 
materiallarning umumiy miqdori.

Xomashyo ekvivalentidagi iste’mol 
(RMC)

Ushbu ko‘rsatkich import qilinadigan tayyor 
mahsulotlarni ishlab chiqarish uchun 

sarflangan xomashyoni ham hisobga oladi 
(bilvosita oqimlar).

Xomashyo unumdorligi (RP)

RP = GDP / RMC. Xomashyo 
unumdorligining yuqori bo‘lishi 

iqtisodiyotning kam resurs sarflab, ko‘proq 
qiymat yaratayotganini anglatadi.

2. Chiqindilarni boshqarish va 
aylanma foydalanish

Qayta ishlash koeffitsiyenti

Sirkulyar materiallardan 
foydalanish darajasi (CMU)

Bu Yevropa Ittifoqi monitoring tizimidagi 
eng muhim ko‘rsatkichlardan biri bo‘lib, 

ishlab chiqarishda ikkilamchi xomashyoning 
birlamchi xomashyoga nisbatini ifodalaydi.

Utilizatsiya samaradorligi
Hududlar kesimida chiqindi poligonlariga 

yuborilayotgan chiqindilar hajmining 
kamayish sur’ati.

3. Iqtisodiy rag‘batlantirish va 
innovatsiyalar

Yashil investitsiyalar ulushi
Jami investitsiyalar tarkibida energiya 

tejovchi va ekologik toza texnologiyalarga 
yo‘naltirilgan mablag‘lar ulushi.

Eko-innovatsiyalar indeksi Ro‘yxatga olingan “yashil” patentlar soni.

R&D харажатлари
Sirkulyar dizayn (mahsulotni uzoq muddat 
xizmat qiladigan tarzda yaratish) bo‘yicha 

tadqiqotlarga ajratilgan mablag‘lar.

4. Ijtimoiy inklyuzivlik va adolatli 
o‘tish

Yashil ish o‘rinlari
Ikkilamchi qayta ishlash, ta’mirlash va 

remanufacturing sohalarida band bo‘lgan 
aholi soni.

Bo‘lishish iqtisodiyoti (Sharing 
economy) indeksi

Mahsulotlarga egalik qilishdan ko‘ra, 
ulardan birgalikda foydalanish (carsharing, 

coworking va h.k.) darajasi.

Yuqorida qayd etilgan nazariy mezonlar hamda RACER tamoyillarini amaliyotga tatbiq etishda 2024-yilda 
qabul qilingan ISO 59020:2024 Circular Economy — Measuring and Assessing Circularity xalqaro standarti 
muhim metodologik asos bo‘lib xizmat qiladi [7]. Mazkur standart sirkulyarlikni baholashda faqat chiqindilar 
hajmi bilan cheklanmay, resurs oqimlarining tizim ichida saqlanib qolish darajasini (Value Retention) hamda 
ularning barqarorlikka ta’sirini o‘lchashni taklif etadi. Bu esa tadqiqotda qo‘llanilgan indikatorlar tizimining xalqa-
ro standartlarga muvofiqligini va natijalarning taqqoslanuvchanligini ta’minlaydi.

Ushbu standartning asosiy konsepsiyasi iqtisodiy tizimdagi resurs oqimlari hamda ularning barqarorlikka 
ta’sirini kompleks baholashga qaratilgan. Standart talablariga muvofiq, biz baholash tizimini quyidagi mantiqiy 
bosqichlarda shakllantirishni taklif etamiz:

1. Tizim chegaralarini belgilash (System Boundaries). Baholash obyekti sifatida mahsulotning hayotiy-
lik sikli yoki korxonaning ishlab chiqarish tizimi belgilanadi.

2. Resurs oqimlarini o‘lchash (Measuring Flows). Bunda tizimga kiruvchi (input) va tizimdan chiquvchi 
(output) materiallarning aylanmalik darajasi aniqlanadi. Ushbu jarayonda materiallarning tiklanuvchanligi va 
qayta ishlanuvchanligi asosiy mezon hisoblanadi.

3. Barqarorlik ta’sirini baholash (Assessing Sustainability Impacts). Standart nafaqat resurs tejam-
korligini, balki atrof-muhitga (atmosferaga emissiyalar), iqtisodiyotga (resurs unumdorligi) hamda ijtimoiy soha-
ga ko‘rsatiladigan ijobiy ta’sirlarni ham qamrab oladi.

ISO 59020 standarti metodologiyasiga asoslangan holda, tadqiqotda quyidagi majmuaviy indikatorlar 
tizimi ishlab chiqildi:

•	 Materiallarning aylanmalik indeksi (Material Circularity Indicator) — tizimda ikkilamchi xomashyo 
va tiklanadigan manbalarning ulushini ifodalaydi. 

•	 Qiymatni saqlab qolish koeffitsienti (Value Retention Factor) — mahsulotni qayta ta’mirlash (re-
pair), qayta tiklash (refurbish) va ikkinchi hayot berish (remanufacture) orqali iqtisodiy qiymatni tizim ichida 
saqlab qolish darajasini ko‘rsatadi. 

•	 Resurs samaradorligi (Resource Productivity) — sarflangan har bir birlik resurs evaziga yaratilgan 
qo‘shilgan qiymat hajmini aks ettiradi. 

Mazkur xalqaro standart metodikasini O‘zbekiston sanoat tarmoqlari xususiyatlarini inobatga olgan holda 
qo‘llash milliy iqtisodiyotning “yashil” transformatsiyasi natijalarini xalqaro miqyosda qiyoslash, shuningdek, 
davlatning barqaror rivojlanish strategiyasi doirasidagi maqsadli ko‘rsatkichlarga erishish darajasini aniqlash 
imkonini beradi.

ISO 59020 standarti tamoyillarini O‘zbekiston milliy iqtisodiyotiga tatbiq etishda mamlakatning tabiiy-resurs 
salohiyati hamda hozirgi iqtisodiy rivojlanish bosqichini hisobga olish lozim. O‘zbekiston uchun tsirkulyar iqti-
sodiyot indikatorlarini shakllantirishda milliy xususiyatlar ustuvor ahamiyat kasb etadi. Statistik ma’lumotlarga 
ko‘ra, O‘zbekiston iqtisodiyotining energiya sig‘imkorligi rivojlangan mamlakatlarning o‘rtacha ko‘rsatkichidan 
bir necha barobar yuqori. Shu bois, ISO 59020 doirasidagi Resource Productivity (resurs unumdorligi) indikatori 
mamlakatimiz uchun asosiy strategik ko‘rsatkichlardan biri hisoblanadi.

Mintaqaviy suv tanqisligi sharoitida ishlab chiqarish va qishloq xo‘jaligida oqova suvlarni tozalash hamda 
tizimga qayta yo‘naltirish koeffitsiyenti sirkulyarlikning eng muhim milliy indikatorlaridan biri sifatida belgilanishi 
lozim. O‘zbekistonning tog‘-kon sanoatida to‘planib qolgan milliardlab tonna texnogen chiqindilar (xvostlar) 
mavjud. ISO 59020 standartidagi Circular Input Rate (ishlab chiqarishga qayta jalb etilgan chiqindilar ulushi) 
ko‘rsatkichini aynan ushbu sohaga yo‘naltirish iqtisodiy samaradorlikni sezilarli darajada oshiradi.

Yuqorida keltirilgan RACER mezonlari hamda ISO 59020 xalqaro standarti talablaridan kelib chiqib, 
O‘zbekiston Respublikasining “yashil” iqtisodiyotga o‘tish strategiyasida belgilangan maqsadli ko‘rsatkichlar 
asosida quyidagi indikatorlar tizimi shakllantirildi (2-jadval).

2-jadval
O‘zbekistonda sirkulyar iqtisodiyotni baholashning asosiy ko‘rsatkichlari 

(2026-yil holatiga ko‘ra prognoz va tahliliy ma’lumotlar) [8]

№ Ko‘rsatkich guruhi Ko‘rsatkich nomi 2026-yil uchun maqsadli ko‘rsatkich

1 Resurs oqimi va qiymat zanjiri Xomashyo unumdorligi (RP) 1,5–1,8 barobar o‘sish
Ichki moddiy iste’mol (DMC) Barqarorlashuv tendensiyasi

2 Chiqindilarni boshqarish va aylanma 
foydalanish

Maishiy chiqindilarni qayta ishlash 
darajasi 45–50%

Sirkulyar materiallardan 
foydalanish (CMU) 8–10%

3 Iqtisodiy rag‘bat va innovatsiyalar
Yashil investitsiyalar ulushi Jami investitsiyalarning 15% gacha
Eko-innovatsiyalar va yashil 

patentlar Yiliga 250 tadan yuqori

4 Ijtimoiy inklyuzivlik
Yashil ish o‘rinlari soni 250 000–300 000 ta

Bo‘lishish iqtisodiyoti (Sharing 
economy) Yillik o‘sish 25%

2-jadvalda resurs unumdorligi (RP) va ichki moddiy iste’mol (DMC) ko‘rsatkichlari iqtisodiyotda bevosita 
foydalaniladigan materiallarning umumiy miqdori hamda ulardan foydalanish samaradorligini ifodalaydi. Bu esa 
ISO 59020 standartida belgilangan resurs oqimlarini tizimli o‘lchash va baholash talablariga to‘liq mos keladi. 
Chiqindilarni qayta ishlash darajasi bo‘yicha 2026-yil uchun prognoz qilinayotgan 45–50 foizlik ko‘rsatkich milliy 
strategiyada belgilangan ustuvor vazifalardan kelib chiqqan bo‘lib, u RACER mezonlarining “muntazam kuza-
tish imkoniyati” (Easy to monitor) tamoyilini ta’minlaydi.

Yashil ish o‘rinlari va eko-innovatsiyalar iqtisodiyotning ijtimoiy inklyuzivligi hamda texnologik rag‘batlantir-
ish darajasini baholashga xizmat qiladi. Bu esa, o‘z navbatida, OECD tomonidan ilgari surilgan “siyosat uchun 
dolzarblik” mezonining bajarilishiga zamin yaratadi.

Xalqaro metodologik standartlar hamda milliy strategik maqsadlarning bunday integratsiyalashuvi ishlab 
chiqilgan indikatorlar tizimining nafaqat ilmiy asoslanganligini, balki uning O‘zbekiston sharoitida amaliy qo‘llash 
imkoniyati yuqori ekanligini ham tasdiqlaydi. Jadvalda keltirilgan 2026-yil uchun istiqbolli ko‘rsatkichlar ras-
miy hujjatlar va tizimli statistik metodikalarga tayanganligi bois, ular tadqiqotning ilmiy yangiligi sifatida muhim 
ahamiyat kasb etadi.

Tadqiqot natijalari shuni ko‘rsatadiki, 2026-yilga kelib O‘zbekistonda sirkulyar iqtisodiyotning rivojlanishi 
yangi bosqichga ko‘tariladi. Bunda ISO 59020 standarti asosida resurs oqimlarini boshqarish tizimining korxo-
nalar darajasida (mikro darajada) joriy etilishi nafaqat ekologik barqarorlikni, balki iqtisodiy samaradorlikni (RP) 
oshirishga ham xizmat qiladi. Jadvalda keltirilgan 45–50 foizlik qayta ishlash darajasi va yashil ish o‘rinlarining 
ortishi mamlakatning United Nations Barqaror rivojlanish maqsadlari doirasidagi xalqaro majburiyatlariga mos 
keladi.

Xulosa qilib aytganda, shakllantirilgan indikatorlar tizimi hamda 2026-yil uchun prognoz qilingan ko‘rsat-
kichlar O‘zbekiston iqtisodiyotining “yashil” transformatsiyasi jarayonlarini nafaqat ekologik, balki ijtimoiy-iqti-
sodiy samaradorlik nuqtayi nazaridan ham kompleks baholash imkonini beradi.

X U L O S A  V A  T A K L I F L A R
Tadqiqot natijalari shuni ko‘rsatdiki, O‘zbekistonda tsirkulyar iqtisodiyotga o‘tish jarayonlarini samarali 

boshqarish va baholash uchun ilmiy asoslangan indikatorlar tizimini shakllantirish muhim ahamiyat kasb eta-
di. Maqolada OECD yondashuvlari, Bellagio tamoyillari (RACER mezonlari) hamda ISO 59020:2024 xalqaro 
standarti talablari integratsiya qilinib, O‘zbekiston sharoitiga mos indikatorlar tizimi ishlab chiqildi. Mazkur tizim 

resurs oqimi va qiymat zanjiri, chiqindilarni boshqarish, iqtisodiy rag‘bat va innovatsiyalar hamda ijtimoiy inkly-
uzivlik yo‘nalishlarini qamrab oladi. Bu esa milliy iqtisodiyotning “yashil” transformatsiyasi natijalarini kompleks 
baholash imkonini beradi.

Shuningdek, 2026-yil uchun ishlab chiqilgan prognoz ko‘rsatkichlar mamlakatda resurslardan samarali foy-
dalanish, chiqindilarni qayta ishlash hajmini oshirish, yashil investitsiyalarni kengaytirish va yangi ish o‘rinlarini 
yaratish bo‘yicha istiqbolli yo‘nalishlarni belgilab beradi.

Tadqiqot asosida quyidagi takliflar ilgari suriladi: birinchidan, sirkulyar iqtisodiyot indikatorlarini O‘zbeki-
ston Respublikasi Statistika agentligi rasmiy statistik kuzatuv tizimiga bosqichma-bosqich joriy etish lozim; 
ikkinchidan, sanoat korxonalarida ISO 59020 standartiga mos resurs monitoringi tizimini yo‘lga qo‘yish zarur; 
uchinchidan, qayta ishlash sanoati va eko-innovatsiyalarni rag‘batlantirish bo‘yicha soliq hamda investitsiya 
imtiyozlarini kengaytirish maqsadga muvofiq; to‘rtinchidan, hududlar kesimida “yashil” ish o‘rinlari monitoringini 
yuritish tavsiya etiladi. Mazkur chora-tadbirlar O‘zbekiston iqtisodiyotining barqaror va raqobatbardosh rivojla-
nishiga xizmat qiladi.

